
ძირითადი ინფორმაცია 

ურბანული ქსოვილი, სადაც საპროექტო ობიექტი მდებარეობს თბილისის 

ისტორიული განაშენიანების ზონის საზღვრებშია მოქცეული. შენობა 

განთავსებულია რიყის, ავლაბარის და ისანის გასაყარზე. ძეგლის საკვლევი 

ტერიტორია, შუა საუკუნეების თბილისის ერთ-ერთი უმნიშვნელოვანეს უბანში 

მდებარეობს, სწორედ აქ, ავლაბრის ციხის შემომსაზღვრელი გალავანის გასწვრივ 

წარმოიშვა რელიეფს კარგად მორგებული ქუჩა - ღვინის აღმართი. 

სახელწოდება ქუჩამ, ამ ადგილზე, არყითა და ღვინით მოვაჭრეთა დუქნების 

არსებობის გამო მიიღო. ადრე მას დიდი სირაჩხანას სახელით მოიხსენიებდნენ.  

„სირაჩხანა (სპარს. "სირაჩ"/"სირაჯ", "მეღვინე", "ხანა"/"ხანე", "სახლი") - ძველ 

თბილისში, ღვინითა და არყით მოვაჭრეთა რიგები. განარჩევდნენ პატარა და დიდ 

სირაჩხანას, რომლებიც მტკვრის მოპირდაპირე ნაპირებზე იყო განლაგებული. 

პატარა სირაჩხანა მარჯვენა ნაპირზე, კალაში, თათრის მოედნის (ახლანდელი - 

ვახტანგ გორგასლის მოედნი) სიახლოვეს მდებარეობდა. ხოლო დიდი სირაჩხანა 

მტკვრის მარცხენა ნაპირზე, გრძელ მოხვეულ აღმართს გასდევდა, რომელიც ძველი 

მეტეხის ხიდთან იწყებოდა და ავლაბრის გალავნის ქვემოთ, კლდის ძირს 

მიჰყვებოდა. შემდგომში ამ აღმართს "ღვინის აღმართი" ეწოდა. იქ განლაგებული 

დუქნები და სარდაფები კახეთიდან ურმებით ჩამოტანილი ღვინით მარაგდებოდა. 

აქვე იყო ძველი თბილისის უმთავრესი ღვინის ბაზარი და ქალაქის ბოჰემური 

ცხოვრების ერთ-ერთი ცენტრი.“ 

ისტორიკოსი მამისა ბერძნიშვილი თავის ნაშრომში ”თბილისის გარეგანი სახე XVIII 

საუკუნეში” აღნიშნავს: ”გზა კალას ტერიტორიიდან ავლაბარში მტკვარზე 

გადებული ხიდით მიდიოდა. ხიდიდან მაშინვე იწყებოდა აღმართი, რომელზედაც 

ღვინით მოვაჭრეთა, სირაჯების დუქნები იყო და ამიტომ ამ გზას სირაჯხანას 

უწოდებდნენ. სირაჯხანას გადმონაშთად ჩანს ამ ქუჩის დღევანდელი 

სახელწოდებაც Винный ряд. აქედან იწყებოდა გზა კახეთისაკენ, ამავე ქუჩაზე 

მდებარეობდა სანოვაგის ბაზარი. ავლაბრის ეს ბაზარი ხშირად იხსენიება ქართულ 

დოკუმენტებში.”  

ქუჩას, რომელიც დატანილია თბილისის 1876 წლის რუკაზე,  ”ღვინის აღმართი” XIX 

საუკუნის 70-იან წლებში ეწოდა და ეს სახელი დღემდე შემორჩა. მისი აქტიურად 

განაშენიანება XIX საუკუნის შუა წლებიდან იწყება. აღმართის დასაწყისში იყო 

დავით სარაჯიშვილის ღვინისა და სპირტის მიწისქვეშა საცავები, რაც XX საუკუნის 

80-იან წლებში, უბნის რეკონსტრუქციის დროს განადგურდა. ამავე პერიოდში 

ქუჩის ერთ-ერთ სარდაფში აღდგენილ იქნა ღვინის დუქანი. 

დ. სარაჯიშვილის ღვინის საცავის ნაშთი 

1. არსებული მდგომარეობის აღწერა, ფოტო-ფიქსაცია,

დაზიანებების გამომწვევი მიზეზები 

ღვინის აღმართი N7-ში მდებარე სამსართულიანი საცხოვრებელი სახლი  XIX 

საუკუნის შუა ხანშია აგებული. მისი კოხტა პროპორციის ფართო ფასადი და პატარა 

ეზო ქუჩისაკენაა მიმართული. შენობას კულტურული მემკვიდრეობის უძრავი 

ძეგლის სტატუსი აქვს მინიჭებული და თბილისის ისტორიული მემკვიდრეობის 

მნიშვნელოვან ობიექტს წარმოადგენს. 

ქუჩის როგორც მარჯვენა, ისე მარცხენა მხარეს შენობების დიდი ნაწილი დღეს 

დანგრეულია. XX საუკუნის შუა წლებში დაწყებული და დღემდე მიმდინარე 

სხვადასხვა სარეკონსტრუქციო სამუშაოს დროს განადგურდა არსებული 

განაშენიანება და დაირღვა ქუჩის ისტორიულად ჩამოყალიბებული მასშტაბი, რაც 

ძირითადად განსაზღვრავდა მის სტრუქტურას.  

ღვინის აღმართის კენტი ნუმერაციით შემორჩენილ ნაგებობებიდან საკვლევი 

შენობა ყველაზე მაღალ ნიშნულზეა და ბუნებრივ რელიეფზე კარგადაა 

მორგებული, ეფექტური მდებარეობა ქალაქის სხვადასხვა წერტილიდან (ნარიყალას 

ციხიდან, კალადან, რიყიდან) მისი აღქმის საშუალებას იძლევა. საცხოვრებელი 

სახლი, ისევე როგორც დღემდე შემორჩენილი მისი მიმდებარე შენობები, ღვინის 

აღმართი N1, N3, N5, ზურგით ავლაბრის ციხის, კერძოდ დარეჯანის სასახლის - 

”საჩინოს” საყრდენ კედელს ემიჯნება.  



6 

შენობა კულტურული მემკვიდრეობის ძეგლადაა აღიარებული მისი ყველა 

მახასიათებელის თანხვედრის გამო. კერძოდ, ადგილმდებარეობა ურბანულ 

განაშენიანებაში, არქიტექტურულ-სივრცითი გადაწყვეტა, პროპორციები, 

დომინანტური მდებარეობა, არქიტექტურულ-მხატვრული იერსახე. 

თითქმის სწორკუთხა მიწის ნაკვეთზე განთავსებული შენობა გეგმარებით რუსული 

Г ფორმისაა და ვიწრო ფლიგელით ეზოს სიღრმეში ვითარდება. აშენებულია ე.წ 

ქართული აგურით, კირის დუღაბზე. სართულშუა გადახურვა ხისაა. სახურავის 

ბურულის ნაწილი თუნუქისაა, ხოლო ეზოს სიღრმეში მდებარე ფლიგელი კი 

კრამიტითაა გადახურული.  

საცხოვრებელი სახლის ძირითადი მოცულობა წაგრძელებული  მართკუთხა 

ფორმისაა და ორ სართულად მოწყობილი ლითონის აჟურული აივნებით 

გაფორმებული მთავარი ფასადით ქუჩისკენაა მიმართული.  

აღნიშნულ აივნებზე მკაფიოდ იკითხება შუშაბანდის ფანჯრების ალათებს შორის 

ლითონის სვეტები, რაც იმაზე მეტყველებს, რომ ადრე ეს აივნები ღია და მთლიანად  

ჭედური აჟურული ელემენტებით იყო მოწყობილი. ამ ფაქტს საარქივო ფოტოც 

ადასტურებს.  

დროთა განმავლობაში შეიცვალა აივნების სახე, სავარაუდოდ XX საუკუნის 

დასაწყისში შეიმინა და შუშაბანდებად გადაკეთდა. დაკარგულია მესამე სართულის 

ლითონის მოაჯირი, რის ნაცვლადაც ხის ჭვირული პანელები მოეწყო. 

ხის აივნები შემოუყვება ასევე ეზოს მხარეს გამომავალ ფასადსაც, რომლის ნაწილი 

ამჟამად ამოშენებული და შემინულია. სამსართულიანი ნაგებობა თბილისური 

საცხოვრებლის საინტერესო მაგალითს წარმოადგენს, პირველი სართული 

კომერციული დანიშნულებისაა, ხოლო მეორე და მესამე - საცხოვრებელი. არაერთი 

ცვლილების მიუხედავად, ადგილზე არსებული მდგომარეობა და ჩვენს ხელთ 

არსებული მასალა საშუალებას გვაძლევს წარმოვიდგინოთ თუ როგორი იყო ამ 

შენობის იერ-სახე XIX საუკუნის შუაწლებში. არქივებში დაცულ ისტორიულ 

ფოტოებზე ჩანს, რომ თავდაპირველად მაღალი პირველი სართულის მოცულობა 

ორ სართულად იყო გაყოფილი და ეზოს ფართობზე ვითარდებოდა. სხვადასხვა 

ზომის ღიობებით დანაწევრებული საფასადო კედელი ამავე დროს ერთგვარი 

გალავანის, ეზოს შემომსაზღვრელის ფუნქციასაც ასრულებდა. პირველ სართულზე 

დუქნები და მაღაზიები იყო განთავსებული. აღსანიშნავია ნაგებობის 

არქიტექტურული კომპოზიცია და მხატვრული ელემენტების ორიგინალობა. 

კარგად გააზრებული გეგმარება მიწის ნაკვეთის მაქსიმალურად ათვისების და 

გამოყენების საშუალებას იძლეოდა. ჩაშენებული მოცულობა ფაქტიურად ეზოს 

მთელ  ფართს ითვისებდა. სავაჭრო ფუნქციის ორსართულიანი შენობის თავზე, 

ერთგვარ გადასასვლელ ხიდს ლითონის აივნების იდენტური, აჟურული მოაჯირი 

ჰქონდა. ამჟამად გადასასვლელი მორღვეულია, ხოლო მოაჯირი ეზოს სიღრმეში, 

ტერასისთვისაა გამოყენებული. 

სადარბაზო შესასვლელი, რომელშიც დეკირატიული ცხაურით გაფორმებული ხის 

მასიური კარი იყო დამონტაჟებული ღვინის აღმართზე გამომავალ დუქნებს შორის 



9 

იყო განთავსებული, რომლის გავლით შეიძლებოდა ხის კიბით სახლის მეორე და 

მესამე სართულზე განთავსებულ ბინებში მოხვედრა.  

ხის კიბე დღესდღეობით აზბესტის გოფრირებული ფურცლებით ნაწილობრივაა 

გადახურული, მეორე და მესამე სართულს კი რკინის უსახური კიბე აკავშირებს, 

კვლევის პროცესში დასადგენია მისი პირვანდელი ადგილმდებარეობა და 

გაბარიტები. 

დუქნებს, რომელთა ნაწილიც XX საუკუნის შუაწლებში იქნა დანგრეული, 

ფაქტიურად მთელი პირველი სართულის ფართობი ეჭირა და ეზოს სიღრმეშიც 

ვითარდებოდა. ამჟამად დარჩენილია მხოლოდ შენობის პირველ სართულზე 

მდებარე ფართი, სავაჭრო ობიექტის ადგილას კი პატარა ეზო გაჩნდა, რომელშიც 

ამჟამად მოხვედრა მხოლოდ რკინის ალაყაფის კარის გავლითაა  შესაძლებელი.    

რეკონსტრუქციის დროს გაუქმდა სადარბაზო შესასვლელი, გადაკეთდა კიბე და 

მეორე სართულის ნიშნულზე მდებარე ტერასა, მოიხსნა მეორე სართულის აივანი 

და მოეწყო შუშაბანდები. მიუხედავად ამისა, შენობის სტრუქტურის საფუძვლიანი 

შესწავლისას, დღევანდელ რეალობაშიც  შესაძლებელია სართულების ზუსტი 

კონფიგურაციის დადგენა. გამოვლინდა გაუქმებული კარი და ღიობები. 

XX საუკუნეში არაერთი ჩარევის დროს ეზოს ხარჯზე შენობას მთელ სიგრძეზე 

მიაშენეს დამხმარე სათავსები. ცემენტის დუღაბით შელესილი ახალ შეუსაბამო 

მოცულობას ძეგლის ინტერესებიდან გამომდინარე უნდა გაუკეთდეს კორექტირება. 

აღსადგენია ეზოს შემომსაზღვრელი კედელი და მისი დანაწევრების რიტმი. ამით 

ერთგვარად აღდგება კავშირი და ერთიანი განაშენიანების ხაზი. გადაკეთებების 

მიუხედავად შესაძლებელია პირვანდელი იერსახეს აღდგენა, რომლის დროსაც 

შესაძლოა ცვლილება განიცადოს შენობის პირველმა სართულმა და გვიანდელმა 

ჩაშენებებმა. 

სამსართულიანი შენობის ხის ფართო აივანს დაკარგული აქვს  მოაჯირის ჭვირული 

ფრაგმენტები, თუმცა კვლევის პროცესში შესაძლებელია მათი მოძიება. 

საცხოვრებელი ფუნქციის მქონე შენობის ფასადზე წლების მანძილზე 

განხორციელებულმა უხეშმა ჩარევებმა, თვითნებურად, დამატებით მოწყობილმა 

ფანჯრის ღიობებმა და დამხმარე სათავსებმა მნიშვნელოვნად შეცვალა ძეგლის იერ-

სახე.  

დაზიანებულია ნალესი და ალაგ-ალაგ ჩამოცვენილია საღებავი. აღსადგენია ეზოში 

ხის კიბე, სახურავი, ტერასა და აივნები. ეზოში დუქნების ფართის დანგრევის შემდეგ 

დაირღვა შენობის ერთიანი იერსახე, დარჩენილ ქუჩისპირა კედელში 

მასშტაბისათვის შეუსაბამო გაბარიტის ალაყაფის კარი გაჩნდა.   

XIX საუკუნის დასაწყისში აგაბული სახლი საკმაოდ დაზიანებული და შელახულია, 

განსაკუთრებით ეზოს ფასადები, სხვადასხვა ფორმისა და სახის შემინვით და 

უსახური მინაშენებით. სრულიად შეცვლილია პირველი სართულის ღიობებიც, 

სადაც თავიდანვე კომერციული ფართები იყო განთავსებული. 

შემორჩენილი კონსტრუქციული და მხატვრული დეტალებით შესაძლებელია 

როგორც ქუჩის, ასევე ეზოს ფასადების და სადარბაზო შესასვლელის თავდაპირველი 

მოცულობითი სტრუქტურის და მხატვრული სახის დადგენა. 

ხის აივნების მზიდი ელემენტების ფიზიკური მდგომარეობის შესწავლის 

შედეგებზე დაყრდნობით შენობაზე განხორციელდება ხის ელემენტების 

რესტავრაცია, დაზიანებული ფრაგმენტები შეიცვლება იდენტურად დამუშავებული 

ახალი მასალით. კედლის სიბრტყეები, ლითონისა და ხის  აივნები გაიწმინდება, 

დადგინდება ავთენტური ფერი. სათანადო კვლევით დაზუსტდება ღიობების 

გაბარიტები, რაც აისახება საპროექტო დოკუმენტაციაში და საშუალებას მოგვცემს 

რესტავრაციის შედეგად შენობას დავუბრუნოთ პირვანდელი იერ-სახე. 

2. მეთოდოლოგიის განსაზღვრა და რეკომენდაციები

დაზიანებათა აღმოფხვრისათვის 

ვიზუალური დათვალიერებით შენობის ფიზიკური მდგომარეობა არ არის 

დამაკმაყოფილებელი, ცალკეულ ადგილებში შეინიშნება კონსტრუქციული 

დეფორმაციების კვალი. კვლევის პროცესში მოხდება საცხოვრებელი სახლის 

კონსტრუქციული მდგომარეობის შესწავლა, რის საფუძველზეც დამუშავდება 

შენობის მზიდი ელემენტების გაძლიერება. არქივებში მოსაძიებელია 

თავდაპირველი მშენებლობის პროექტი. ადგილზე არსებული მასალა და შენობის 

მდგომარეობა საშუალებას იძლევა  განხორციელდეს მოცულობითი სტრუქტურის 

შესწავლა და მხატვრული სახის დადგენა, საჭიროა მსგავსი ტიპის ნაგებობების 

ანალიზი და ყოველივე ამის საფუძველზე მოხდეს შენობის კონსტრუქციული 

გამაგრება და ფასადების სრული რესტავრაცია, რაშიც  მოძიებული ისტორიულ-

ბიბლიოგრაფიული და საარქივო მასალაც დაგვეხმარება.  

ღვინის აღმართი N7-ში მდებარე შენობა კულტურული მემკვიდრეობის ძეგლია, 

რომლის სტატუსი ითვალისწინებს რესტავრაციას. ყოველივე აქედან გამომდინარე 

მიგვაჩნია, რომ სრულყოფილი ფიქსაციისა და არქიტექტურული კვლევის შედეგად 

შესაძლებელი იქნება ნაგებობების კონსტრუქციული გამაგრება, საინჟინრო 

კომუნიკაციების მოწესრიგება, თავდაპირველი სახის, არქიტექტურული ფორმების, 

დეკორატიული ელემენტების, ფერის სრული აღდგენა. წინასწარული 

დათვალიერების საფუძველზე უნდა აღინიშნოს, რომ მიუხედავად გვიანდელი  

გადაკეთებებიდა შენობას მეტნაკლებად შენარჩუნებული აქვს ავთენტურობა და 

მთლიანობა. თავდაპირველი სახითაა შემორჩენილი ნაგებობების ძირითადი 

კონსტრუქციები, დეკორატიული ელემენტები, არქიტექტურული დეტალები, რაც 

ძეგლების ფასადების ნაწილობრივი რეკონსტრუქციისა და რესტავრაციის 

მეთოდის გამოყენების საშუალებას გვაძლევს. 

3. ჩასატარებელი საპროექტო სამუშაოს ჩამონათვალი და სავარაუდო

მომსახურების ხარჯთაღრიცხვა 

ზოგადი მეთოდოლოგია 

ძეგლის რეაბილიტაციის საკვლევი და საპროექტო სამუშაო განხორციელდება 

საყოველთაოდ აღიარებული მეთოდოლოგიას, საერთაშორისო ქარტიების  

რეკომენდაციებისა და მოთხოვნების შესაბამისად.  

პირველ რიგში მოხდება ამჟამინდელი მდგომარეობის შესწავლა-შეფასება და 

ნაგებობების რესტავრაცია-რეაბილიტაციისათვის აუცილებელი სამუშაოების 

განსაზღვრა. ძეგლების ფასადების ფიქსაცია მოხდება როგორც ტრადიციული 

მეთოდით-ხელის იარაღებით ზომვა (შვეულით და თარაზოთი), ასევე 

გამოყენებული იქნება თანამედროვე ლაზერული საზომი  იარაღები; ანაზომები, 

კროკები გამოიხაზება და პროექტი დამუშავდება ციფრულ ფორმატში. 

ფასადების კედლის სიბრტყეზე და არქიტექტურულ დეტალებზე ავთენტური  

ფერის დადგენისათვის ჩატარდება შესაბამისი კვლევა.  

სრულყოფილი კვლევა პროექტის სათანადოდ დამუშავების საშუალებას 

მოგვცემს, რაც რეაბილიტაცია-რესტავრაციის სამუშაოების სწორად წარმართვისა 

და ხარისხიანად განხორციელების საფუძველი უნდა იყოს. ფიზიკური სამუშაოს 

წარმოებისას, მნიშვნელოვანია ავთენტური, ტრადიციული და მაღალი ხარისხის  

სამშენებლო მასალის გამოყენება, რითაც კულტურული მემკვიდრეობის ძეგლის 

განსაკუთრებული ფასეულობის შენარჩუნებაა შესაძლებელი. სარეაბილიტაციო‐

სარესტავრაციო  სამუშაოს  წარმატებით  განხორციელება მნიშვნელოვნად 

დამოკიდებულია საავტორო ზედამხედველობაზე და შემსრულებელთან აქტიურ 

თანამშრომლობაზე,  რომელიც  უნდა  განხორციელდეს  პროექტის  მიხედვით 

ჩასატარებელი ფიზიკური სამუშაოების სრულ პროცესზე. 

ტექნიკური დავალების შესაბამისად სამუშაო ჩატარდება ორ ეტაპად. კერძოდ, 

3.1.  პირველ ეტაპზე განხორციელდება კვლევითი სამუშაო: 

 განმარტებითი ბარათი.

 სიტუაციური გეგმა.

 ტოპოგრაფიული გეგმა.

 გრაფიკული ფიქსაცია ველზე, შენობების ფასადების არქიტექტურულ-

არქეოლოგიური ანაზომები, კროკები ლოკალური დაზიანებების ჩვენებით.

 ზონდირების შემთხვევაში ზონდაჟების განლაგების სქემა.

 ობიექტის ფოტო-ფიქსაცია, მასალა შესაბამისად სისტემატიზირებული და

დამუშავებული.

 საინჟინრო-გეოლოგიური კვლევა, ტექნიკური ანგარიში, დასკვნები და

რეკომენდაციები.

 სახელოვნებათმცოდნეო კვლევა (ძეგლის კვლევა, საარქივო-

ბიბლიოგრაფიული მასალის დამუშავება და რეკომენდაციები).

 შენობის ტექნიკური მდგომარეობის საინჟინრო შეფასება და რეკომენდაციები.

 მიწის სამუშაოთა შესრულების შემთხვევაში არქეოლოგიური ზედამხედველობა და

შესაბამისი კვლევის შედეგების მომზადება

 რეკომენდაციები  გამოსაყენებელი  მასალის  ძეგლზე  არსებულ  მასალასთან

თავსებადობის შესახებ.

 ფერის კვლევა.

3.2.  მეორე ეტაპზე დამუშავდება შემდეგი დოკუმენტაცია: 

 არქიტექტურული ნაწილი, ფასადების რესტავრაცია-რეაბილიტაციის

პროექტი.

 კონსტრუქციული ნაწილი, ნახაზებითა და სამუშაოთა სპეციფიკაციების

ჩვენებით.

 საჭიროების შემთხვევაში ტერიტორიის ვერტიკალური გეგმარება

 სამუშაოთა  წარმოების  ორგანიზაციის პროექტი და სამუშაოს  ჩატარების

კალენდარული გრაფიკი.

 საინჟინრო კომუნიკაციებზე დატვირთვების განსაზღვრა და ტექნიკური

პირობების მომზადება.

 ჩასატარებელი სამუშაოების ჩამონათვალი და ხარჯთაღრიცხვა.

 კულტურული მემკვიდრეობის უძრავი ძეგლის სააღრიცხვო ბარათი.

 კულტურული მემკვიდრეობის უძრავი ძეგლის პასპორტი.

 საპროექტო დოკუმენტაციის ექსპერტიზა.

პს Arch-R ჯგუფის დირექტორი  

გურამ სუთიძე 


